31 МАМЫР - САЯСИ ҚУҒЫН- СҮРГІН ЖӘНЕ АШАРШЫЛЫҚ ҚҰРБАНДАРЫН ЕСКЕ АЛУ КҮНІНЕ ОРАЙ ҰЙЫМДАСТЫРЫЛҒАН МАХМҰТОВА АЙЗАДА АМАНГЕЛДІҚЫЗЫМЕН «АЗАЛЫ ТАРИХҚА – АЙРЫҚША ТАҒЗЫМ» АТТЫ ТІКЕЛЕЙ ЭФИРДІҢ СЦЕНАРИЙІ
Өтетін күні: 28.05.2021

Уақыты: 11.00

	Модератор 
	Қайырлы күн, құрметті оқырман қауым!
Баршамызға белгілі, 31 мамыр халқымыз үшін азалы күн. Қазақстан тарихындағы ең ауыр күн - Ашаршылық және саяси құғын - сүргін құрбандарын еске алу күні.
Өткен ХХ ғасыр қазақ халқының тарихында ұлы оқиғалармен есте қалады. Сол оқиғалардың ішінде «мың өліп, мың тірілген» халқымыздың басынан өткен 1930-1938 жылдар ауыр да азапты кезең болды. Өткенге ой жіберіп, осы күнге жете алмай, армандап өткен асыл ағаларымызды еске алу, ұмытпау – әрбір ұрпақтың парызы. Ақиық ақын М.Мақатаев:

Біздер мына дәуірменен бірге өстік,

Қарап соның қабағына күн кештік.

Уақыттың үніменен тілдестік,

Уақыттың көшіменен бір көштік.

Біз жараттық мынау ғажап ғасырды,

Тарихы оның біздерменен ашылды,

Біздің мына қолтаңбамыз басулы,

Құрметтеңдер жиырмасыншы ғасырды! – деп, өзі өмір сүрген ғасырға осылайша баға береді.

Өркениетті қоғамға қадам басқалы тұрған ел үшін ел басынан өткен ауыр нәубет жылдардың оқиғаларынан сабақ алу – өте қажетті іс. Тұңғыш Президенттің жарлығымен 31 мамыр - Саяси құғын-сүргін құрбандарын еске алу күні болып жариялануы – ұрпақ мойнына жүктелер парызға деген адамдықтың жарқын көрінісі. Осы күнге орай ұйымдастырылған тікелей эфиріміздің қонағы Шашубай кенті мектебіндегі тарих пәнінің мұғалімі Махмутова Айзада Аманкелдіқызы.

	Модератор 
	Сұрақтар:
1. Қазақстандағы Ұлы аштық қырғыны жайлы әңгімені екі өте маңызды ескертуден бастаған жөн болар: кеңес заманында Қазақстанда екі рет аштық қырғыны болғанын айтуға тиіспіз. Әрине, ең үлкен аштық қырғыны өткен ғасырдың 30-шы жылдары орын алды. Ол тарихта Ұлы жұт – Ашаршылық жылдары деген атпен аталады. Бірақ сонымен бірге 1919-1922 жылдары орын алған ашаршылықты да ұмытпаған жөн болар. Айзада Аманкелдіқызы, Қазақстандағы Ұлы аштық қырғыны жайлы сұхбатымызды елімізде екі рет қайталанған аштық қырғыны жайында бастасақ...
2. Жиырмасыншы ғасырда халқымыздың басынан небір нәубет өтті. Халқымыз ашаршылықтан енді ес жия бастағанда саяси қуғын – сүргін басталды. «Үлкен террордың» басталуы 1937 жылдың 5 тамызы деп есептеледі. Бұл Сталиннің «антисоветтік элементтерді» құрту туралы бұйрыққа қол қойған күні. Сталинге табынушылық немесе «Ер басына күн туса, «халық жаулары» болып атылып кеткен Алаш азаматтары жөнінде әңгімемізді әрі қарай өрбітсек...
3. Жалпы репрессиялау және оның  салдары қандай, сол туралы айта отырсаңыз?

(Ұлт санасының кілті болған арыстарымызды қамап, әр сала бойынша мықты деген азаматтардың көзін құртты. Тарихшылардың айтуынша, сол зобалаң жылдар халқымыздың өсіп-жетілуін бір ғасырға тежеді. Арыстарымыздан айрылу арқылы біз алтын ғасырымызды жоғалттық. Содан бері, міне, бір ғасыр өтсе де, жарасы жазылар емес. Ол жара біздің жүрегіміз бен ділімізде. Сондықтан, жазықсық құрбан болғандардың алдында ғұмыр бойы бас иеміз! 30-шы жылдарғы репрессия тақырыбы ескірген, оны қайта-қайта қозғай берудің қажеті жоқ» деу дұрыс емес. Ештеңе ұмытылмайды...)

4. Бүкіл КСРО көлемінде барлық ұлттардың зиялы атаулысы, ғалымдары мен ағартушылары, батырлары мен қолбасылары, дәулеттілері мен білімділері, діндарлары мен ақындары айдалды, атылды. Тіпті тұтас ұлттар атамекенінен жер аударылып, намыстары тапталды емес пе! Осының барлығы атышулы «58 статьямен» жүзеге асырылды. «Ақты қара, қараны ақ» дегізген жазалау саясаты, бірді емес, мыңды зарлатқан үштіктің шешімі «58 статья» еді. 
5. Қазақстан жерінде жазықсыз жазаға ұшырағандарға арналған лагерьлер пайда болды. Олар: Карлаг (Қарағанды еңбекпен түзеу лагері), Степлаг, Балхашлаг, Жезқазғанлаг, 
Қарағанды жеріндегі Осакаров ауданында орналасқан 25 поселок – обсервацияда Россиядан «халық жауы» ретінде жазалағандар орналастырылды. Осы біздің жерімізде орналасқан атышулы лагерьлер жөнінде және де Балқаш қаласына байланысты деректерге тоқталсақ?

Осы орайда «Отанын сатқандар» әйелдеріне арналған Ақмола лагерінің» бұрынғы тұтқындарының бірі - Гертруд Платайстың әңгімесіне арқау болған «Құрт – қымбат тас» өлеңі ойыма оралып отыр. 

(Ол 1990 жылы Германиядан Қазақстанға келіп-кеткен сапарында «АЛЖИР» мұражайының қызметкерлеріне жергілікті қазақтарды алғаш қалай көргенін, олардың тұтқын әйелдерге қалай қарағанын айтып беріпті.

Бірде тұтқын әйелдер Жалаңашкөлден қамыс будаларын арқалап келе жатады. Жолда қарттар мен балалар кездесіпті. Балалар үлкендердің айтуымен әйелдерге қарай тас лақтыра бастайды. Қарауылдар «Сендерді Мәскеуде ғана емес, ауылда да жек көретінін байқадыңдар ма!» деп қарқылдап тұрып күледі.

Тұтқын әйелдер «бұлардың балаларға берген тәрбиесі осы ма» деп налиды. Бір әйел әлгі тастардың біріне сүрініп құлайды. Құлаған кезде дәл алдында жатқан тастан сүт пен ірімшіктің исін сезіп қалады. Шетінен бір тістеп көрсе, дәмі тіл үйіреді екен. Сөйтіп тастардың барлығын теріп алып, баракқа алып келеді. Барактағы тұтқын қазақ әйелдер оның тас емес, кептірілген құрт екенін түсіндіріпті.

Гертруд Платайстың бұл әңгімесі «Құрт – қымбат тас» («Курт – драгоценный камень») деген өлеңге арқау болды. Өлеңнің авторы – Ақмола облысы Новоишимка селосында тұратын тарих пәнінің мұғалімі Раиса Голубева.
6. Түзету лагерьлерінде дүниеге келіп, тәрбиеленген зиялылар ұрпақтары туралы айта кетсеңіз?
7. Айзада Аманкелдіқызы, біздің дәстүрлі сұрағымыз, сіздің өміріңізге, тұлға ретінде қалыптасуыңызға әсер еткен кітап қандай? Сіз қандай жанрдағы кітаптарды оқығанды ұнатасыз? Жастарға оқуға ұсынар әдебиеттеріңіз бар ма?

	
	«Жаппай саяси қуғын-сүргін құрбандарын ақтау туралы» ҚР-ның 1993 жылы 14 сәуірдегі заңына сәйкес қуғын-сүргіндерге ұшырағандар жаппай ақталды, қазақ қайраткерлерінің есімдері халқына қайтарылды. Сонда да халқымыздың басынан өткен қасіретін халық жадынан ешкім өшіре алмас. Бұл біздің Отанымыздың тарихындағы өзекті мәселе.

Осымен Ашаршылық және саяси қуғын-сүргін құрбандарын еске алу күніне орай өткізілген тікелей эфир аяқталды. Айзада Аманкелдіқызы, кітапханамызға келіп ой бөліскеніңіз үшін алғысымызды айтамыз. 
Құрметті жастар, әрдайым өткен тарихымызды ұмытпай, біздің болашағымыз үшін күрескен ата-баба рухына тағзым етіп отырайық. Келесі кездескенше сау-саламатта болыңыздар!


